
      Ulloq. 14. december 

2018  

                

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara: 

Naalakkersuisunut apeqqut: 

1. Kalaallit Nunatta avataanut katsorsartikkiartorlutik aallartartut 

atugarissaarnerulernissaat pillugu Naalakkersuisut qanoq pilersaaruteqarpat? 

2. Nappaassuarmik kræftimik eqqugaasimasut nunatta avataanut 

katsorsartikkiartorlutik aallartut qanigisaasa Kalaallit Peqqissartut inaanni 

inissaqartinniarnissaat pillugu Naalakkersuisut qanoq pilersaaruteqarpat? 

3. Kalaallit Nunaata avataanut peqqissariartortunut ilaqutaasut suliffitsik qimallugu 

aallartariaqartarnerisa kinguneranik suliffimminnik annaasaqartoqarsimatillugu 

aaqqiissutaasinnaasumik Naalakkersuisut pilersaaruteqarnerlutik? 

4. Utoqqalinersiallit nunarput qimallugu katsorsartikkiartorlutik aallartartut 

atugaannik pitsaasumik aaqqiisoqaqqullugu Naalakkersuisut qanoq 

pilersaaruteqarpat? 

5. Kalaallit Peqqissartut illuutaat København-imiittup allineqarnissaa 

pilersaarutigineqarpa? 

6. Kalaallit peqqissartut illuutaat Københavnimiittoq allilerneqassappat qanoq 

aningaasatigut naleqassava? 

7. Tamakkiisumik Kalaallit nunatta avataanut katsorsartikkiartortartut atugaannik 

pitsanngorsaanissamut aaqqiissuteqassagaanni, Naalakkersuisut qanoq 

missingersorusuppaat aningaasatigut naleqassasoq? 

 

(Inatsisartunut Ilaasortaq Bentiaraq Ottosen, Atassut) 

Tunngavilersuut: 

Ukiumut Kalaallit nunaata avataanut katsorsartikkiartorlutik aallartartut amerliartuinnavinnerat 

aallavigissagaanni Kalaallit peqqissartut inaataasa inissai 72-it naammagisassaanngillat, tamanna 

anigorneqassappat Kalaallit nunaata avataanut katsorsartikkiartorlutik aallartartut 

atugarissaarnerunissaanut siunnerfeqarnissaq pingaaruteqarluinnarpoq. Suliassat suulluuniit 

aallartiffeqarnerat pillugu ilaquttat qaniginerpaasat peqataatinneqarnissaat isiginiagassaavoq 

katsorsartittup imaluuniit nappaammik eqqugaasimasup peqatiginissaanut, kisiannili piffissaq 

atuuttoq pineqartoq pillugu katsorsartittoq Rigshospital-imut inissinneqaraangat Kalaallit 

peqqissartut illuutaaniit anisarput. Tamanna naapertuutinngitsutut isigisariaqarpoq, amerlanerusut 

inissaqartinneqassappata isumaqarpugut tamanna allineqarnissaanut pilersaarutit 

annertusaqqinneqartariaqartut. 

Soorlu ilisimavarput utoqqalinermusiaqartut akornanni nunatta avataanut inoqutigiit arlaat 

katsorsartikkiartussappat ikiorserneqarsinnaanginneq Kommuniniit atuuttoq utoqqalinermusialinnut 

ilaqutaanullu artukkiinerusoq eqqaaginnarsinnaavara, tamanna inatsit atuummat 

utoqqalinermusialik ikiorserneqarsinnaanani suneqarsinnaanngilaq. Ilaquttat qaniginerpaasat 

tamakkiisumik peqataatinneqassappata iliuuseqartoqartariaqarpoq.  

Ilaallumi suliffitsik, inigisartik, pigisartik suulluuniit annaasinnaasariaqartarpaat ullormut 

inuussutigisinnaasaminnik imminut pilersorsinnaasariaqarmata, katsorsartikkiartortup imaluuniit 

napparsimasup ilaginissaanut nukissaqarniassammata.  

Apeqqutit ullut qulit suliffiusut qaangiutsinnagit akissuteqarfigineqarnissaat kissaatigaara.  

 


